
Ruth

Is Kebpekid-unung ni Ruth ki Naomi

1 Dengan te timpu he zatu pa is edumala te
menge tig-Israel duen mid-agi he utew mepait
he vitil. Ne zuen maama he meginged diya te
Betlehem he inged diya te prubinsya he Juda he
tenged dutun te vitil miduma zin is esawa zin
wey is menge anak din he maama he zezuwa ne
midtegaad dan medhalin diya te tana he Moab.
2 Iyan ngazan dutun te maama, si Elimelek. Is
esawa zin ne si Naomi, ne is menge anak din,
ne si Mahlon wey si Kilion. Menge kevuwazan
sikandan ni Efrata he tig-Betlehem he inged te
Juda. 3 Ne hein diyé dan pa ed-ubpa te Moab
minatey si Elimelek ne netagak si Naomi wey is
menge anak din. 4 Ne haaza is menge anak ni
Naomi, ne mibpengesawa te menge vahi he tig-
Moab. Is ngazan te sevaha he vahi, ne si Orpah,
ne is ngazan te sevaha, ne si Ruth. Ne hein menge
sepulu en he tuig is ked-ubpé dan dutun te Moab,
5 minatey si Mahlon wey si Kilion, umbe iyan da
nesama si Naomi.

6 Hein netuenan ni Naomi he edtentenuzan te
NENGAZEN is menge etew zin pinaagi te kebegayi

zin kandan te meupiya he sebpet, ne mibpenines
sikandin wey ambey zin su edliku dan diya te
Juda. 7 Migenat dan is ebpezumdumaha he ed-
hendiya te Juda, 8 iyan, hein diye dan en te za-
lan migkagi si Naomi ziya te menge ambey zin
te, “Deyzey nasi ke ed-ull kew en diya te menge

iney niw ne verakat he meupiya is tuvad keniyu
te NENGAZEN iring te meupiya is mid-ulaula niw
kediey wey te menge anak ku he minatey en.

9 Berakat he himuwa te NENGAZEN he zuen se-
lakew he menge maama he ebpengesawa keniyu

wey kew zan meelimahi ziya te ubpeey zan.”

Ne midhezekan sikandan ni Naomi su ibpegenat
din, iyan, midsinegew zan 10 ne ke sikandan te,
“Kene key ed-uli su eduma key en kenikew kayi te
ked-uli nu ziya te menge kezuzumahi nu.” 11-12Ne
migkagi zutun si Naomi te, “Uli kew en diya te
keniyu, menge ambey. Maan is eduma kew pa
kedi? Ed-isipen niw pe be he egkeesawa e pa ne
ebpekeanak te maama he ebpekeesawa keniyu?
Kené en egkehimu su meritan e en. Piru pe-
nenglitan ke egkeesawa a guntaan te mezukilem
ne ebpekaanak e pa, 13 edtegazan niw pa sikandan
he ebpendezekela? Kene kew en be ebpeesawa
tenged da kandan? Kena egkehimu, menge am-
bey. Is tutuu, lavew pa he meregen is egkeulaula
ku kena sikiyu, suimpaantus a te NENGAZEN.”

14 Ne zutun, mid-uman dan en maan
medsinegew ne si Orpah, midhezekan din si
Naomi is enugang din su egenat en, iyan, si Ruth
mula, waza sikandin medsuwey ki Naomi. 15 Ne
zutun migkegiyan sikandin ni Naomi te, “Ruth,
egenat en is izas nu su ed-uli en diya te menge
kezuzumahi zin wey ziya te zaan he ed-ezapen
din. Umbe uli ke en daan; duma ke en kandin.”
16 Piru midtavak si Ruth te, “Kena a kenikew
tegela te ked-ull. Su ke hendei ka ebpevaya,
eduma a kenikew ke hendei ka ed-ubpa, dutun
a zaan ebpekeubpa. Is menge minahal nu he

etew, ebmahalen ku zaan. Is ed-ezapen nu he
Megbevaya, ed-ezapen ku zaan. 17 Ke hendei
ka ebpatey zutun a zaan ebpatey, ne zutun a
zaan idleveng. Berakat he siluti a te NENGAZEN te
utew mevegat emun edsuwayan ku sikew gawas te
kemetayen.”

18 Ne zutun, hein nesavut ni Naomi he utew
ves egkesuat si Ruth he eduma kandin, ne waze

en sikandin mibelivad. 19 Ne midlaus dan en
medhipanew taman te nekeuma zan diya te inged

he Betlehem. Ne hein nekeseled dan en, utew
nengeinuinu is tivuuk he meginged ne pesikagi is
menge vahi te, “Si Naomi ve heeyan?”

20 Ne migkagi si Naomi te, “Kené niw iyan
kediey ingazan is Naomi, kekena, iyan niw kediey
ingazan is Mara su utew ad egkeseeng is impaan-
tus te merasey te Mekegegehem he Megbevaya.
21 Su hein mid-awa a kayi, mezakel is ingkelipey
ku, iyan, guntaan te impeuli e en te NENGAZEN,
waze ku en igkelipey. Kena a keniyu ngezani te
‘Noemi,” suis NENGAZEN he Mekegegehem impaan-

tus e zin.” . . .
22 Tyan en haaza kebpuun te tiragun te barli te

kebpekeuma ni Naomi ziya te Betlehem duma is
ambey zin he Ruth he tig Moab.

2

Nekilala ni Ruth si Boaz
1 Duen ipag ni Naomi he si Boaz. Sepian si
Boaz wey edlingahaan te menge etew zutun. Ne
id-agew sikandin ni Elimelek, sikan is esawa ni
Naomi. 2Duen timpu he migkagi si Ruth diya te
ki Naomi te, “Tuguti a kenikew he edhendiya a te

menge perayan su wey a mekepekirarew te barli.
Kela ke zuen etew he idtugut din kediey is kebpeki-
rarew ziya te perayan din.” Ne midtavak si Naomi
te, “Uya, bayi, hendiye ka.” 3 Ne midhendiya si
Ruth ne mibpekirarew ziya te ubpu te perayan ni
Boaz he id-agew ni Elimelek.

4 Ne netegtegaad dutun, ne nekeuma si Boaz he
ebpuun te Betlehem, “Ipata kew te NENGAZEN,”
ke sikandin diya te menge sakup din. Ne mid-
tavak dan te, “Ipata ka zaan te NENGAZEN.” 5 Ne
zutun mid-insa si Boaz diya te impezumala zin
te menge ebpemenragun te, “Hentei haaza is
bahi?” 6 Ne midtavak sikan is impezumala te,
“Iyan sikan is tig-Moab he vahi he miduma ki
Naomi. 7 Nenanghid sikandin geina ke egke-
himu he ebpekepekirarew zini. Midsayu sikandin
medterebahu ne sikan pa medhimeley kayi te
lawig.” 8 Ne zutun migkagi si Boaz diya te ki
Ruth te, “Bayi, pemineg ka te sambag ku kenikew.
Kayi ke za pekirarew te neipusan kayi te menge
suluguen ku he vahi. Keneé ka awa kayi ne kené
ka zaan pekirarew ziya te selakew he perayan.
9 Dini ke za pen-aha te rerawen te perayan ku
he ebpenggeraven te menge sakup ku ne zini
ka terebahu uvey te menge suluguen ku he vahi.
Migkegiyan ku is menge sakup ku he keneé ke zan
semuka. Ne emun egkemezahan ka, diya ka inum
te menge umuy he mibpemenu dan te wahig.”

10Ne si Ruth, hein nezineg din haaza is migkagi
ni Boaz, ne midluhud sikandin su iyan betasan
dan te kedtahud, ke sikandin te, “Maan is egke-
hizuwan a wey edtevangan a kenikew is lume-

lengyawa da dini te keniyu?” 11 Ne midtavak
si Boaz te, “Geina te netudtulan a te langun he
tavang nu te enugang nu puun dutun te timpu he
minatey is esawa nu. Netuenan ku he mid-ewaan
nu is amey nu wey iney nu wey inged nu ne mid-
uli ka kayi te kenami he kené nu egkengekilala.
12Berakat he suhuli ka te NENGAZEN tenged te me-
upiya he mid-ulaula nu. Berakat he utew lavew
is kedtuvazi kenikew te NENGAZEN he Meghevaya
he Meghevaya te Israel, su mid-aput ka zini te
kandin.” 13 Ne ke si Ruth te, “Utew zekela is
hizu nu kediey. Inmeupiya utew te gehinawa ku
is menge lalag nu he menayu, minsan pa te siak
wazeé e en mekerepeng te menge suluguen nu.”

14 Ne hein iyan en uras te kegkaan, migkagi
si Boaz diya te ki Ruth te, “He bayi, uvey ka
kayi. Kaan ka te supas wey izehulit nu kayi
te suka.” Ne hein mibpinuu si Ruth duma te
menge ebpemenerebahu mibegayan ni Boaz te
midsandag he barli. Ne migkaan si Ruth ne
hein nahantey en sikandin duen din pa sama.
15 Ne hein midlikuan din is baal zin, migkagi
si Boaz diya te menge sakup din, ke sikandin
te, “Tuguti niw ke ebpekirarew sikandin minsan
dutun te uvey te menge vinagkes. Kene niw
vensagi, 16 kekena, kuwa kew te menge pungu
zutun te vinagkes niw wey ituyu niw iulug wey zin
mekuwa ne kené niw sikandin dewaya.”

17 Ne mibpenigudu en dutun si Ruth is ebpeki-
rarew taman te mahapun en. Ne hein migunas
din is nekuwa zin, ne menge keluwaan he kilu he
parey is ginunas din. 18 Ne zutun mibitbit din kes
parey zin ne mid-uli diya te inged ne impeehé din

te enugang din ke sengemenu kezekela is nekuwa
zin. Impeehe din daan haaza is samé din duen
te midsandag he barli he waze din mekaan, ne
imbegey zin duen te enugang din. 19 Ne zutun
mid-insa kandin si Naomi te, “Hendei ka mebpeki-
rarew geina? Hentel ki perayan is mibpekir-
erawan nu? Berakat he tuvazi te Megbevaya

haaza is etew he nehizu kenikew!” .
Ne zutun migkagi si Ruth he ziya sikandin

mebpekirarew te perayan te etew he
migngezanan ki Boaz. 20 Ne ke si Naomi te, “Is
NENGAZEN tew, ne kene din egkelipatan is menge
pesarig din dutun te nemematey en wey te menge
uuyag pa. Berakat he tuvazi zin si Boaz. Haaza
si Boaz, ne kezuzumahi ta; sevaha sikandin te
menge etew he zuen dan ketenged te kebpemalu
kayi te kenita.”

21 Ne migkagi zaan si Ruth te, “Ne kena duen da
taman sumigkegiyan e zin te, ‘Dini ke za pekirarew
he zuma te menge sakup ku taman te kené dan
pa ebpekepasad te ked-egani te parey ku.” ” 22 Ne
migkagi zutun si Naomi ziya te ki Ruth te, “Deyzey
iyan, bayi, ke ziye ka pekirarew he zuma te menge
suluguen din he vahi su emun diye ka te senge
perayan kela ke mepesipalahi ka.”

23 Ne tenged dutun, waza si Ruth medhalin,
kekena, diyé da sikandin mebpekirarew zuma te
menge suluguen he vahi ni Boaz taman te wazé pa
mepasad is ked-egani te barli wey trigu. Ne ziya
sikandin med-ubpa te valey te enugang din he si
Naomi.

3

Is menge Hangyu ni Ruth diya te ki Boaz

1 Ne sevaha he andew, migkagi si Naomi ziya
te ki Ruth. Ke sikandin te, “Egkesuatan ku he
meesawa ka para zuen ebpekeuyamu kenikew.
2 Egketenuzan nu ve si Boaz is megeget he
kezuzumahita, he nehimu he zuma nu te kedtere-
bahu is suluguen din he vahi. Ne netuenan ta he
guntaan te mezukilem diya sikandin te egunasan
din su ebpemalid te barli. 3 Umbe, pemezigu
ka, wey gamit ka te menge pehemut wey bivisti
ka te meupiya ne tupang ka zutun te egunasan.
Iyan, kené ka zépa paaha kandin emun kene pa
ebpekepasad sikandin he ed-inum wey egkaan.
4 Ne emun edlipezeng en, peniizi nu ke hendei
sikandin edhizega. Ne emun ebpekelipezeng en
sikandin ne hendiyé ka neluwisa nuis malung din
diyate paazinne hizege ka zutun. Ne egkegiyan ke
zin dutun ke hengkey is ibpeulaula zin kenikew.”
5 Ne migkagi si Ruth te, “Is langun he migkagi nu,
edtumanen ku.” 6 Ne zutun midtupang sikandin
dutun te egunasan ne haaza is langun he insugu
kandin te enugang din, iyan daan mibeelan din.

7 Ne hein nekepasad si Boaz is egkaan wey ed-
inum wey meupiya is gehinawa zin, midhizega
sikandin dutun te uvey te intambu he barli. Ne
hein nekelipezeng mid-uvey si Ruth is ednaney-
naney, ne midluwis din is malung diya te menge
paa ni Boaz, ne midhizega dutun. 8 Ne hein
metaneb en te kezukileman nepukew si Boaz su
zuen ingketingkemed din ne mid-ehe din ne utew

sikandin neinuinu su maan is duen bahi he ed-
hidhizega diya te uvey te menge paa zin. 9 Ne ke

sikandin te, “Hentei ka?” Ne ke si Ruth te, “Si

Ruth a, is sevaha he edlingaha kenikew. Ebpeel-
ima a kenikew su sevaha ka he anggam te esawa
ku, ne zuen nu ketengdanan te kedtavang kedj,
umbe ebpeesawa a kenikew.” 10 Migkagi si Boaz
te, “Berakat he tuvazi ka, bayi, te NENGAZEN su
pinaagi kayi te edhimuwen nu, utew pa zekela
is tavang nu guntaan engki Naomi kena duen te
nehuna. Ne wazé ka zaan mebpeelima te men-
guhed he maama he sepian wey minsan kena
sepian. 11 Ne kene ka, bayi, mahandek, su netue-
nan te langun he menge meginged kayi he utew
ka metazeng he vahi. Edhimuwen ku is langun
he egkesuatan nu. 12 Tutuu iyan he mesipeg a
kenikew, ne zuen ku ketengdanan te ked-elima
kenikew, piru zuen edhuna pa he mesipeg nu
kena siak. 13 Dini ke za te heini he kezukilemi, ne

keeselem ne ed-ahaan ta ke edhimuwen din is tel-
evaken din kenikew. Emun ebpemineg sikandin

ne meupiya; piru emun kena, ne ibpenangdu ku
ziya te uuyag he NENGAZEN he edhimuwen ku is
televaken ku kenikew. Sigi, kayi ke za lipezeng
taman te egkepawa.”

14 Ne ziya si Ruth medhidhizega te uvey te
paa zin taman te egkepawa. Ne hein kemulu pa
merusrusirem ne mid-enew si Ruth su wey kena
sikandin mekilala, su kena egkesuat si Boaz he
zuen egkesayud he midhendiya si Ruth te kandin
diya te gunasa. 15 Ne migkagi zutun si Boaz te,
“Thengkayi nu haaza is insamput nu ne izempas
nu.” Ne hein mibeelan ni Ruth haaza, imbusbus
dutun ni Boaz is menge heenem he kilu he barli
ne mid-ugupan din su wey mevava ni Ruth haaza.
Ne zutun mid-uli sikandin diya te inged.

16 Ne hein nekeuma sikandin, mid-insaan
sikandin ni Naomi te, “Hengkey, bayi, is neulaula

kenikew?” Ne zutun midtudtulan sikandin ni
Ruth te langun he mid-ulaula ni Boaz. 17 Ke

sikandin daan te, “Migkagi zin he kena meupiya
ke ed-uli a zini te kenikew te waze ku uwiten,
umbe imbegey zin kediey heini is barli.” 18 Ne
migkagi zutun si Naomi te, “Ubpaubpa ke za, bayi,
taman te egketuenan ta ke hengkey is egkeulaula
su kena si Boaz edhimeley guntaan taman te kené
din pa egkehusey heini is neulaula.”

4

Mid-esawa ni Boaz si Ruth

1 Ne si Boaz, diya sikandin medtandang te
husayan he ziya te pultahan dutun te inged ne
zutun sikandin mebpinuu. Ne zutun nekeuma
haaza is etew he migkagi ni Boaz he iyan sikan is
mesipeg te esawa ni Ruth. Ne mid-umew sikandin
ni Boaz, ke sikandin te, “Geli, uvey ka kayi ne
pinuu ke zépa.” Ne zutun mid-uvey haaza is etew
ne mibpinuu. 2 Ne zutun mibeyaan ni Boaz is
sepulu he menge ebmegurangen dutun te inged ne
impepinuu zin daan. Ne hein nemekepinuu zan
en, 3 migkegiyan ni Boaz haaza is kezuzumabhi zin
te, “Nekeliku en si Noemi he ebpuun te Moab,
ne egkesuatan din he ibelegya haaza is tana te
kezuzumahi tew he si Elimelek. 4 Neisip ku he
ibpesayud ku kenikew. Ne emun egkesuatan nu,
pemesaha nu kayi te etuvangan kayi te menge
etew. Iyan, emun kené nu egkesuatan, kagi ka.
Kenikew is ketenged te kebpemesaha kayi, iyan,
ke kené nu ebpemesahan ne kediey en sikan is

ketenged.” Ne midtavak dutun haaza is etew te,
“Ebpemesahan ku.” 5 Ne ke si Boaz te, “Emun
ebpemesahan nu ziya te ki Naomi haaza is tana,
ebpekepemalu ka ki Ruth te vahi te tig-Moab su
wey gaked pa te pemilya te minatey haaza is tana.”

6 Ne migkagi zutun sikan is etew te, “Ne emun
iyan haaza, ibegey ku kenikew is ketenged su ke
ebpemalu a kena utew zekela is igkevilin ku te
kediey he menge anak. Iyan ka nasi pemasa su
kené ku egkehimu.”

7Ne zengan, ke zuen ebpemasa te tana diya te
Israel, iyan betasan dan is: haaza is ebelegya, ne
id-awe din is sandalyas din ne ibegey zin diya te
ebpemasa. Pinaagi kayi ibpeehe dan he nepirma-
han en haaza is ed-ul-ulahan dan.

8 Ne tenged dutun hein migkegiyan te etew si
Boazte, “Iyan ka pemasa,” in-awé din is sandalyas
din ne imbegey zin ki Boaz. 2 Ne zutun migkagi
si Boaz diya te menge ebmegurangen wey te lan-
gun he menge etew ziya, ke sikandin te, “Menge
tistigus kew guntaan he mibpemasa ku ziya te ki
Naomi haaza is langun he tana he gaked dengan
ni Elimelek wey gaked ni Kilion wey ni Mahlon.
10 Ed-esewaan ku en daan si Ruth, is tig-Moab,
sikan is esawa ni Mahlon. Pinaagi kayi kemulu
pa egkagaked te pemilya te minatey haaza is tana.
Ne pinaagi kayi zaan duen pa menge kevuwazan
din he zuma te menge kezuzumahi zin wey zini te
inged din. Ebpekepenistigus kew en kayi guntaan.”

11 Ne zutun migkagi is menge ebmegurangen
wey is menge zuma he etew te, “Uya, iyan key
ebpekepenistigus. Ne haaza isbahihe ed-esewaan
nu, berakat he edhimuwen te NENGAZEN he iring

sikandin ki Raquel wey ki Lea te menge esawa
ni Israel dengan he utew kiw mezakel is menge
kevuwazan dan. Berakat he medsepian ka is
kevuwazan ni Efrata; berakat he mevantug ka
zini te Betlehem. 12 Berakat daan he pinaagi te
menge anak he ibegey te NENGAZEN keniyu Kki
Ruth, mevantug is menge kevuwazan niw iring te
nevantug daan is menge kevuwazan te kepuun nu
he si Perez he anak ni Juda wey ni Tamar.”

Is menge Kepuun ni David

13 Ne zutun mibeyaan ni Boaz si Ruth ne mid-
esawa zin ne midtuvazan si Ruth te NENGAZEN,
ne mibmegingey ne maama is in-anak din. 14 Ne
migkegiyan si Naomi te langun he menge vahi te,
“Deliga is NENGAZEN su imbegey zin kenikew
guntaan is apu nu he ebpekeelima kenikew
keuzema. Berakat he mevantug keuzema heini is
bata te langun he menge zuma tew te menge tig-
Israel. 15> Mahal ka ziya te gehinawa te ambey nu ne
minsan pa ke pitu pa is menge anak nu he maama
kena egkehimu he egkelevawan dan is tavang
kenikew ni Ruth. Ne guntaan pinaagi kandin mid-
apu ke en. Pinaagi kayi te vata meupiya zed is
kebpekesavuk nu keuzema ke ebmegurang ka su
iyan ed-elima kenikew.”

16 Layun egkuwaa ni Naomi haaza is bata su
edsekepuwen din. Iyan sikandin ed-elima zuen te
vata. 17 Ne is menge vahi he siringan dan dutun,
migngezanan dan is bata ki Obed. Ne ke sikandan
diya te langun te, “Duen en anak he maama ni
Naomi.” Si Obed, ne amey ni Jesse. Ne si Jesse, ne
amey ni David.



Ruth 4:18 xii Ruth 4:22

18]s keguguza te menge kepuun ni David ne iyan
heini:

Si Perez, ne amey ni Hezron, 19 si Hezron, ne
amey ni Ram, si Ram, ne amey Aminadab, 20 si
Aminadab, ne amey ni Nashon, si Nashon, ne
amey ni Salmon, 21 si Salmon, ne amey ni Boaz,
si Boaz, ne amey ni Obed, 22 si Obed, ne amey ni
Jesse, ne si Jesse, ne amey ni David.

